
22.04.18 - 4a dom. de Pasca - dal Bun Famëi - dles Vocaziuns nr. 21

Enformaziuns y Comunicaziuns

Oraziun: En jöbia ai 26 d’aorí ales 20:00 s’encunta te calogna le grup d’oraziun con 
signor Sepl Granruaz. Düc é enviês y bënodüs.

Pelegrinaje: Le KVW Mareo enviëia desco da tradiziun al pelegrinaje a Maria 
Weissenstein, an dedolönesc ai 1. de má. An pëia ia ales 6:30 con le bus dan plaza 
dal Cone, por jí fina al Karersee. Da enló ennant ván a pé cina Deutschnofen y spo 
dô le tru dles staziuns cina Weissenstein, olache al é mëssa ales 16:00. Por les 18:00 
jarán a Tlüses a cëna. Le prisc por le bus é de 15,00€. Por na miú organisaziun, 
vëgnel perié da s’anunzié anter i 29 d’aorí pa Hartmann al 345/7274593.

Referat: La Uniun dai Seniores da San Martin de Tor y Antermëia enviëia al referat 
con le degan Signor Iaco Willeit ”Perié! Co pa... can pa... ciodi pa?”, en dédôlönesc 
ai 24 d’aorí ales 15:30, te salf dai stödafüs ta San Martin. Dedô picia marëna.

Sorvisc ai Jogn: L’ofize dal SaJ sará slüt l’edema dai 25 d’aorí cina ai 1. de má. I 
locai dai jogn y le zënter Saj.un sará daverc, adenfora dai dui dis de festa.

Encuntada: En vëndres ai 27 d’aorí ales 20:00 vëgnel tigní te salf de calogna d’Al 
Plan na sëra d’enformaziun sön le sorvisc de omes dal dé (Tagesmütter). Referënta 
é l’aconsiadëssa provinziala Maria Hochgruber Kuenzer. 

Stödafüs: I Stödafüs d’Al Plan lascia alessëi che en vëndres ai 4 de má dales 8:00 
ales 11:30 pón lascé controlé dô i destödadus (Trockenlöscher), ia te so magazin.

Scolina da d’isté: Al vën lascé alessëi che al é ciamó tomp cina ai 30 d’aorí por 
scrí ete mitans y mituns da 3 a 6 agn ala scolina da d’isté dai ”Kinderfreunde”. 
Enformaziuns ciafun pai Kinderfreunde al 0474/410402, pa Elisabeth Frenner al 
338/8755312 o te scolina, olache al é ince i formulars por se scrí ete.

Comun: Le zënter dal refodam jö le Gran Pré romagn slüt le dé de festa ai 25 d’aorí, 
mo sará porchël davert le dedolönesc ai 24 d’aorí dales 14:00 ales 16:30.

Dotur: Le dotur Edo Agreiter sará demez dai 23 ai 26 d’aurí. Al sará endô a Al Plan la 
jöbia ai 26 domisdé. Al vën sostituí dla doturia Mahlknecht, tel. 349/0667034.

Seminar: En sabeda ai 12 d’aorí vëgnel tigní ta San Martin en seminar de retorica 
con Alex Ploner (8 ores endöt). Enformaziuns y prenotaziuns pal Sorvisc de 

Formaziun Val Badia al 0474/523110 o formaziun.vb@micura.it

I meditun la Parora
L’imaja dal Bun Famëi mostra döt l’amur y la 

pasciun de Gejú por nos: söa vita ál sponü por 
nosta salvëza y contentëza. Al é en gröm de 
”lus” co proa da ti ”arobé” biesces al pastorëc de 
Dio, manacenn nüsc sentimonc y nüsc valurs 
positifs, proenn da mëter dancá le davagn y sü 
interesc.

I periun ensciö
Pordona Gejú, mo l’idea da gní paragoné a na 

biescia ne mo plej nia massa. Ester na biescia 
ó dí ch’i ne ponsi nia con mio ce, mo ch’i ti vá do 
ai atri. Mo sc’i ponsi do, spo aste tö bonamonter 
orü se dí che t’es en bun famëi co ofrësc sö söa 
vita por les biesces. Te ti ós bun, te les conësces 
y te les defënes. Dëidemo prëibel ch’i sii bun da 
sté fora dötes les esperionzes co m’arlontanëia 
da to amur. (Parola Amica - W. Cazzaniga)

Dal Vagnele do San Jan 10, 11-18
Te chël tomp á Gejú dit: 11Iu sun le bun famëi. Le bun 

famëi dá ca söa vita por les biesces. 12Le fant tut sö 
a paiamont endere, co ne n’é nia famëi y de chël che 
les biesces ne n’é nia, lascia les biesces sores y s’an 
sciampa canch’al vëiga gnenn le lu; le lu les scherza y 
les sprigorëia endalater. Al s’an sciampa, 13ciodí ch’al 
é mâ en fant a paiamont y ciodiche les biesces ne ti an 
val nia. 14Iu sun le bun famëi; iu conësci i mi, y i mi mo 
conësc me, 15desche le Pere conësc me y iu conësci le Pere; y iu dá ca mia vita por 
les biesces. Parora dal Signur. - Lalt a te, Gejú Crist!

Iu dá ca mia vita por les biesces!

Cösta domëgna periunse en 
particolar por les vocaziuns,  
chëres religioses, mo ince che le 
Bel Dio se dëidi vignöna y vignönn 
de nos da aldí Söa cherdada y da 
porté ete tles comunités nosta 
vocaziun personala, dijenn: 
”Signur, atló sunse!”

Periun por vocaziuns



Gejú á dit: „Chi co crëi te me, vir ince sce ai mör!“
La comunité d’Al Plan tol comié da

Carlo Sorbatelli mort al’eté de 89 agn.
Ai familiars les condolianzes plü sontides. Che al pálsi tla pêsc.

N.B.


